
JOURNAL OF NEW CENTURY INNOVATIONS 

http://www.newjournal.org/                                                  Volume–18_Issue 5_December_2022 84 

AVTOSERVIS KORXONALARIDA MEHNATNI TEXNIK ME’YORLASH 

USULLARI 

 

Ortiqov Sarvar Sattaraliyevich 

Andijon mashinasozlik instituti, 1-bosqich tayanch doktoranti 

Tel:+99890 140 84 84, Е-mail: sarvarortiqov1984@gmail.com 

 

Annotatsiya:Maqolada avtoservis korxonalarida avtomobillarga texnik ta’sir 

o`tkazish jarayoni vaqt me’yorlarini aniqlash usullari tajriba-statik, elementlar 

bo`yicha me’yorlash, analitik tadqiq usuli, hisob-analitik usuli, ish kunini 

fotografiyalash va xronometraj kuzatuvi xaqida ma’lumotlar keltirilgan. 

Kalit so`zlar: transport, texnik me’yorlash, mehnatni me’yorlash, 

fotografiyalash, uskuna, detal, jihoz, stend, chilangarlik, ish vaqti, xronometraj, vaqt 

normasi. 

 

Me’yorlashning asosiy vazifasi belgilangan ishni bajarish uchun sarflanadigan 

vaqtni ilmiy asoslangan holda aniqlashdan va texnologik jarayonni o`rganish asosida 

mehnatni tashkil qilishni mukammallashtirish uchun zahiralar topishdan iborat [1-5]. 

Bajariladigan ishning turiga qarab, ta’mirlash mehnatini me’yorlashning ikki 

shakli qo`llaniladi: mahsulot birligini ishlab chiqarish uchun zarur bo`lgan vaqt 

me’yorlari Tm va vaqt birligi ichida ishlab chiqariladigan maxsulot miqdorini 

belgilovchi ishlab chiqarish me’yori Ti. Korxonada ishchi smena davomida turli 

ta’mirlash operatsiyalarini bajarsa, ularning mehnatini me’yorlash uchun vaqt 

me’yorlari qo`llaniladi. Agar ishchi smena davomida bir turdagi ishni bajarsa, 

mehnatni me’yorlash uchun smena davomidagi ishlab chiqarish me’yorlari 

qo`llaniladi. Ishlab chiqarish me’yori va vaqt me’yorlari o`rtasida quyidagi bog`lanish 

mavjud [6-10]: 

Ti=1/Tm       (1) 

Vaqt me’yorining kamayishiga bog`liq holda ishlab chiqarish me’yorining 

oshishi yoki kamayishi quyidagi ifodalardan aniqlanadi: 

Y=100*X/100-X;   X=100*Y/100+Y, 

bunda: Y-ishlab chiqarish me’yorining ortishi, %; X-vaqt me’yorining kamayishi, %. 

Vaqt me’yori quyidagi vaqt sarflarining yig`indisidan iborat: 

Tm=Ttt/n+Top+Tq, 

bunda: Ttt-tayyorgarlik-tugatish vaqti; Top-operatsiya vaqti; Tq-qo`shimcha vaqt sarfi; 

n-ishlov berilayotgan detallar soni.  

Tayyorgarlik-tugatish vaqti deganda, ishchining dastlabki ish bajarish uchun 

zarur bo`lgan asbob-uskunalarini, chizma va ish joyini tayyorlash, uskuna va asbobni 

ishni bajarishga moslash hamda ishni tugatish bilan bog`liq bo`lgan harakatlar uchun 

sarflangan vaqtlar majmuasi tushuniladi. Tayyorgarlik-tugatish vaqti har bir alohida 

ishni bajarishda bir marotaba sarflanadi, uning davomiyligi ishning hajmiga va turiga 

bog`liq emas, bundan shunday xulosa kelib chiqadiki, bir turdagi buyumlar soni qancha 

ko`p bo`lsa, maxsulot birligiga to`g`ri keluvchi tayyorgarlik-tugatish vaqti shunchalik 

qisqa bo`ladi [11-15]. 

Operatsiya vaqti asosiy va yordamchi vaqtlardan iborat: 

Top=Ta+Tyo, 

Mehnatni me’yorlashning quyidagi usullari qo`llaniladi: solishtirish, tajriba-

statik, elementlar bo`yicha me’yorlash, analitik-tadqiq va hisob-analitik. 

Solishtirish usuli bilan me’yorlanganda me’yorlangan ishga o`xshash bo`lgan 

mavjud ishning taxminiy vaqt me’yorlarini belgilash nazarda tutiladi. Bu uslubdan 

ayrim hollarda, kam uchraydigan ishlarni me’yorlashda foydalaniladi, buning bazaviy 

ish me’yori texnik jihatdan asoslangan bo`lishi lozim. 

Tajriba-statistik usuli bilan me’yorlashda bir yoki bir nechta korxonalarda 

mehnat sarfi bo`yicha statistik ma’lumotlarga asoslaniladi va ularga asoslanib, o`rtacha 

me’yor aniqlanadi. Masalan, motorlarni ta’mirlashga sarflangan umumiy yillik 

xarajatlarni bilgan holda, ulardan biri – ta’mirlashga sarflangan xarajatlarni aniqlash 

mumkin [16-19]. 

Ko`rib o`tilgan usullarning kamchiligi me’yor hosil qiluvchi omillarning tahlil 

va ular hisobining yo`qligi hisoblanadi. Bu usullar mehnat unumdorligini oshirish 

uchun yangi zaxiralarni ochish va muayyan tadbirlar ishlab chiqish imkonini bermaydi, 

shuning uchun ular ishlab chiqarishda kam qo`llaniladi. 

Elementlar bo`yicha me’yorlash ishlab chiqarish jarayonini tashkil etuvchi 

elementlarga bo`lish va ularning har bir qismini alohida o`rganishga asoslangan. Uning 

yordamida mehnat sarfini ilmiy asoslash imkoni bo`ladi. Analitik-tadqiqot va hisob-

analitik usullar elementlar bo`yicha me’yorlashning turlari hisoblanadi. 

Analitik tadqiq usulida vaqt sarfi me’yori ish jarayonini kompleks o`rganish 

natijasida aniqlanadi. Unda ish kunini fotografiyalash va xronometraj o`tkazish, 

uskunaning texnik ko`rsatkichlaridan, mehnat predmetlarining texnik 

harakteristikalaridan foydalanib shu ishni bajarish uchun zarur bo`lgan muayyan vaqt 

me’yorlarini ishlab chiqish imkoni bo`ladi. Bu usul, asosan, qo`lda bajariladigan 

(chilangarlik, chilangarlik-yig`ish va shu kabi) ishlarni me’yorlashda qo`llaniladi. 

Hisob analitik usul dastgoh uskunalarini qo`llab bajariladigan ishlarni 

me’yorlashda qo`llaniladi. Bunda jadvallarda uskunaning ishlash rejimi, asosiy vaqtni 

hisoblash uchun formulalar hamda tayyorgarlik-yakuniy, yordamchi va qo`shimcha 

vaqtlar berilgan bo`lib, ular tajriba yo`li bilan aniqlanadi [20-23]. 

Ish kunini fotografiyalash ish vaqtini soatlar bo`yicha to`g`ridan-to`g`ri 

hisoblashdan iborat. Bunda to`liq smena yoki bir necha smena, uning ayrim qismi 

davomida ishchi yoki uskuna ish vaqtining barcha sarfi kuzatiladi. Natijada, ishchi 

tomonidan yoki uskunani ishlashga sarflangan ish vaqtining haqiqiy sarfi; ish vaqtining 

yo`qotilish sabablarini aniqlash; qo`shimcha, tayyorgarlik-yakuniy vaqtlarni aniqlash 

uchun dastlabki ma’lumotlar olish; ishlab chiqarish topshiriqlarini bajarmaslik 

sabablarini aniqlash; ishlab chiqarish ilg`orlarining tajribasini o`rganish va ular 

erishgan yutuqlarni boshqa ishchilar orasiga tarqatish imkonini beradi. 

Ish kunini fotografiyalashdan oldin, kuzatuvchiga u aniqlaydigan masalalarni 

tushuntirish kerak. Dastlab, u qaysi vaqt sarfini va qaysi hajmda aniqlash kerakligini 

bilishi lozim. Undan so`ng kuzatish rejasi tuziladi, kuzatish obyekti bilan tanishadi, 

kuzatish uchun joy tanlaydi va kuzatish uchun kerak bo`lgan barcha kerakli vositalarni: 

kuzatish varaqlari blankasi, soat, planshet, qalamlar va boshqalarni tayyorlaydi [24-

28]. 

 
Kuzatish samarali bo`lishi uchun, kuzatishni boshlashdan oldin ishchilarning ish 

kunini fotografiyalashning maqsadi va vazifalari bilan tanishtirish lozim. 

Kuzatish boshlangunga qadar, kuzatish varag`iga ma’lum bo`lgan ma’lumotlar 

kiritiladi. Kuzatuvchi ishchi yoki ishchilar guruhi tomonidan butun ish kuni davomida 

sarflanadigan vaqtni belgilab borish lozim. 

Kuzatish tugagandan so`ng uning natijalari ishlab chiqiladi. Olingan 

ma’lumotlarga asoslanib smenadagi ish vaqtining balansi aniqlanadi, ish unumini 

oshirish mumkinligi to`g`risida xulosa qilinadi va ish vaqtini yo`qotishni bartaraf 

etuvchi tadbirlar yaratiladi. Aniqroq ma’lumot olish uchun ish kunini bir necha marta 

fotografiyalash lozim. 

Ish kunini fotografiyalashtirishning turlaridan biri lahzalik kuzatish usuli 

hisoblanadi. Bu usul matematik statistikaga asoslangan, unda kuzatish muddati 

qisqaradi. Uning ma’nosi shundan iboratki, ish vaqtini kuzatish qisqa, to`satdan va 

nodavriy ravishda olib boriladi. Bunda vaqt sarfi alohida turlarining qaytarilishi 

aniqlanadi. Unda kuzatilayotgan vaqt sarfining umumiy vaqtga nisbatan qancha qismni 

tashkil etishi va uning vaqt bo`yicha absolyut qiymati aniqlanadi [29-31]. 

Xronometraj operatsiyani yoki uning alohida davriy takrorlanib turuvchi 

elementlarini bajarishga sarflangan ishchi vaqtining sarfini o`rganish uchun 

qo`llaniladi. Yangi ishlanmalar uchun vaqt me’yorini aniqlash va mavjud ishlanmalar 

uchun qo`llanishda bo`lgan me’yorlarni tuzatish-xronometrajni o`tkazish uchun zarur. 

Xronometraj ma’lumotlari ishlab chiqarish rejimlarini o`rganishda qoloq 

ishchilar tomonidan ishlab chiqarish vazifalarini bajarmaslik sabablarini bilish va 

ularni ilg`or ishlab chiqarish usullari bilan ishlashga o`rgatish uchun zarur [32-35]. 

Xronometraj o`tkazishni tashkil etish va uni o`tkazish kuzatishni o`tkazishga 

tayyorlanish; ish vaqtini kuzatish va ish vaqtining sarfini o`lchash; olingan 

ma’lumotlarni ishlab chiqishdan iborat. 

Xronometrajni o`tkazishdan avval ishlab chiqarish jarayoni to`g`ri 

bajarilayotganligi aniqlab olinishi lozim. 

Xronometrajni o`tkazishda vaqtni o`lchash sekundomerda olib borilib, natijalari 

xronometraj kartalariga kiritiladi. 

Xronometraj o`tkazuvchi kuzatuvchilar soni ishning xarakteriga, alohida 

elementlarni bajarish muddatiga va operatsiya, batamom bajarilishi zarur bo`lgan 

muddatga bog`liq. Kuzatish 5-15 martagacha qaytarilishi mumkin [36-39]. 

